
Rezime/Abstract

Naknada neimovinske štete prouzrokovane smrću bliskog lica pokreće niz specifičnih pitanja koje ne susrećemo kod drugih
oblika neimovinske štete. Ovaj oblik neimovinske štete zauzima posebno mjesto u sistemu neimovinskih šteta, posebno iz
razloga što se radi o priznanju prava na novčanu naknadu posredno oštećenim osobama, tj. osobama na koje nije direktno
usmjerena štetna radnja. O tome koliko je u domaćem i uporednom pravu bio sporan ovaj oblik naknade, govori nam
činjenica da su pristalice negativne pravne teorije novčane naknade neimovinske štete mnoge svoje argumente crpili
upravo sa ovog područja. No, i kada se ovaj oblik naknade ustalio kao jedan općeprihvaćen institut u većini civiliziranih
država, zanimanje pravne i šire zajednice o ovom institutu i dalje ne jenjava, kako u pogledu određenja kruga ovlaštenih
lica sa pravom na ovaj vid naknade neimovinske štete, tako i u pogledu određenja novčane naknade, kao satisfakcije. U
ovom radu ćemo se baviti analizom kruga osoba sa pravom na pravičnu novčanu naknadu za pretrpljene duševne bolove
radi smrti bliskog srodnika, kao posebnog oblika neimovinske štete, te da li je ovim oblikom i obimom novčane naknade, na
način kako je regulisan domaćim zakonodavstvom, postignuta navedena svrha. Analizom pravnih normi Zakona o
obligacionim odnosima i sudske prakse domaćih sudova, utvrdit ćemo da li su adekvatno zaštićena prava posrednih
oštećenika, a posebno da li je krug osoba sa pravom na ovaj oblik naknade neimovinske štete adekvatno određen.
Prikazujući pravno poimanje ovog vida naknade neimovinske štete i obim zaštite na način kako je to regulisano uporednim
pravom nama susjednih kao i evropskih država, utvrdićemo sposobnost prilagodbe pravno-političkog sistema naše države
potrebama njenih građana i savremenim trendovima uporednog prava, te da li se Bosna i Hercegovina pridružila krugu
savremenih evropskih pravnih sistema. Ključne riječi: neimovinska šteta, duševni bolovi radi smrti bliskog lica, posredni
oštećenici, pravična novčana naknada

